РЕПУБЛИКА МАКЕДОНИЈА
МИНИСТЕРСТВО ЗА ПРАВДА

ул. „Димитрие Чуповски“, бр. 9,           


1000, Скопје
ПРЕДМЕТ: Мислење со предлог


Согласно Вашата објава од 22.08.2018 година, дадена на интернет страницата https://ener.gov.mk, за писмени мислења, забелешки и сугестии од засегнатите страни, а во врска со Предлог на Закон за изменување и дополнување на Законот за катастар на недвижности, имајќи ги во предвид проблемите кои се јавуваат при ажурирање на катастарските парцели (член 212 од Законот) на мислење сум дека истиот треба да се измени и дополни. Јас Ќиро Крстевски, регистриран корисник на ener.gov.mk од 24.08.2018г. , како засегната страна го давам следниот 
П Р Е Д Л О Г

Предлагам измена и дополнување на член 212 од постојниот Закон за катастар на недвижности со нови ставови кои гласат:


“Во сите случаеви каде причина за ажурирање на граничните линии се грешките и пропустите направени со последниот премер при примена на авионското снимање, при што разликите во површините искажани во правниот основ применет во стариот премер и површините утврдени со новиот премер се поголеми од 5%, а тогашниот сопственик не бил во состојба да се јави и да го следи организираниот јавен увид, заради исправка на грешките и ажурирање на граничните линии сегашниот сопственик е должен да достави во катастарот само геодетски елаборат без изјави за согласност за прифаќање на ново утврдената гранична линија и површина на катастарската парцела потпишани од страна на носителите на правата на соседните катастарски парцели, а катастарот е должен само да ги извести носителите на правата на соседните катастарски парцели.

Во случаевите од предходниот став кога странката станала нов соспственик на имотот после примената на новиот премер и верувала на запишаното во катастарот на недвижности, незнаејќи дека она што е запишано е неточно или нецелосно, согласно член 145 од овој закон катастарот се обврзува исправка да изврши без наплата на надомест. 
Доколку во меѓувреме странката од предходниот став извршила и приватизација на парцелата врз основа на грешни податоци во вид на имотен лист добиен од катастарот со грешно искажани површини во однос на првобитниот правен основ, катастарот се обврзува по спроведените исправки да го извести надлежниот државен орган за да изврши исправка на решението за приватизација.”.




О Б Р А З Л О Ж Е Н И Е


Дадениот предлог, секако во изменета и прилагодена форма во согласност со Законот, треба да овозможи решение на следниот и слични други проблеми од праксата: 

Катастарската парцела над која треба да се изврши ажурирање на граничните линии се наоѓа во централно градско подрачје, со изградена куќа врз неа, кои во Уверението за историски преглед на извршени запишувања во евиденциите на катастарот се заведени во 1932 година (пред 86 години). Во натамошниот текст ги опишувам случувањата помеѓу предходниот и сегашниот сопственик. Предходниот сопственик над 30 години е во странство, во 1990 година со учество на јавно судско наддавање се стекнува со сопственост на предходно опишаниот имот (куќа со габарит 56м2, помошен објект 6м2, двор 156,5м2 или вкупна површина на земјиште 218,5м2).


Предходниот сопственик за време на катастарскиот премер бил во странство и не можел да присуствува и да се изјасни по резултатите од премерот. По долготрајна и тешка болест, не можејќи да се врати во Република Македонија, во 2017 година одлучува преку полномошник да го продаде имотот. Полномошникот прибавува имотен лист во кој имотот е искажан не врз основа на правен основ туку врз основа на последниот премер и тоа 45м2 под куќа и 146м2 под двор или вкупно 201м2 (одстапување за 8,7%, односно поголемо од дозволеното од 5% од правниот основ врз кој е прибавен имотот). Новиот сопственик го купува имотот, по предходна проверка за евентуални товари врз истиот (хипотека, прибелешки и сл.). Површините на парцелата и куќата не можел едноставно да ги провери поради нивниот неправилен геометриски облик, а парцелата е заградена со многу стари преградни ѕидови со ширина од околу 50см, па така му останало да верува на податоците од катастарот. Подоцна на свое име ја продолжува и завршува и започнатата приватизација според погрешна површина искажана во имотниот лист. 


Проблемите започнуваат подоцна кога новиот сопственик заради обезбедување на градежна документација се обраќа до геодетско друштво, кое при изработка на елаборатот утврдува дека вкупната фактичка површина на парцелата е 216м2 а куќата 53м2, како и дека има преклопување со сите околни парцели. Новиот сопственик според документација од катастарот (имотен лист) купи цела парцела а не идеален дел од 201/216 м2, исто купи цела куќа а не идеален дел од 45/53 м2.

При обидот за ажурирање на граничните линии согласно геодетскиот елаборат се јавува нов проблем кој не може да се надмине во разумен рок, имено дел од сопствениците на околните катастарски парцели не сакаат доброволно да ги дадат потребните изјави, со кратко образложение дека тие ништо не разбираат и воопшто не се виновни за таквата состојба, а ако некој сака со години да се шета по судови нека тужи. Некои од нив се стари лица во странство, кои го даваат истото образложение за непотпишување на изјавите. 

Катастарот со член 154 од постојниот Закон за катастар на недвижности каде стои: “При востановувањето и одржувањето на катастарот на недвижности не се применуваат институтите на запирање, прекин, повторување на управната постапка, враќање во поранешна состојба, како и поништување, укинување и менување на решение.” со што се исклучува примената на Законот за општата управна постапка, па затоа катастарот странките ги упатува на решавање на проблемот пред “надлежнен орган”, а тоа би значело водење на долги и неизвесни судски постапки.

Не е јасно дали катастарот податоците од новиот премер ги споредил со правниот основ врз кој е заведен имотот во катастарот. Во член 67 став 4 од Закон за катастар на недвижности („Сл. весник на РМ” бр. 40/08,  158/10, 17/11, 51/11 и 74/12), кој сега е надвор од сила, стои: “Кон геодетскиот елаборат од ставот (3) на овој член се приложува изјава за идентификација од извршеното споредување на податоците за катастарската парцела и за зградите, посебните делови од згради и другите објекти прибрани со премерот со податоците за истите содржани во постојната катастарска евиденција и со податоците кои се содржани во исправата за правниот основ (во натамошниот текст: изјава за идентификација).” Ако било извршено споредување на време ќе биле утврдени и отклонети грешките.

Погоренаведениот проблем не е изолиран, за илустрација во продолжение Ви давам дел од извадоци од коментари дадени во електронските медиуми:

http://www.dw.com/mk -17572106
Датум 16.04.2014 

Автор Катерина Блажевска
Плацовите изместени, трошоците ненадоместени
„Изгледа дека цела Македонија е изместена со последниот катастарски премер на земјиштето направен со авионско мерење. Во нашава населба сите плацови се поместени и сите навлегуваат во соседниот. Во Катастарот велат дека не е нивна грешка. Може да не е нивна, ако се работи за инцидентен случај. Но, ако се работи за голем број, тогаш мора да се посветат на проблемот и да си ја поправат грешката. Кој ќе ни ги надомести сите овие тршоци на кои сме сега изложени за да ги усогласиме плановите“, прашува жител на Матка.

„Претходно, ништо не беше спорно, а денес во мојата парцела има поместување. За четири метри сум влезен со соседната парцела, а пак другиот сосед во мојот имот навлегол со шест метри. Кога геодетот го мереше земјиштето се покажа дека мојата површина не е изменета. Таа изнесува 1.000 метри квадратни, колку што сум имал, а не 1.004. Ова значи дека мојот плац е изместен при авионското снимање. Сега треба да легализирам дивоградба, а никако да ги средам податоците за земјиштето. Добив совет границите на парцелата со соседите да ги регулираме кај нотар“, вели Х.Џ (71) жител на општина Сарај.

Неговиот сожител кој го има истиот проблем, се жали дека сега и кај нотар не може да го среди проблемот, бидејќи неговиот сосед со семејството живее во странство. „Пет години не се дојдени. Ако не дојдат и годинава, мене ќе ми истече рокот за легализација. А грешката не е ни кај мене, ни кај него. И мојата и неговата квадратура е иста. Изгледа дека групно се изместени плацовите“, вели А.С (68). 

Слична е состојбата во многу населби во скопско. Таков проблем имаат жители на општините Сарај, Ѓорче Петров, Кисела Вода, Чашка, Демир Хисар, Охрид...

Граѓаните кои денес се жалат на изместени парцели не ги оспоруваат реформите на Катастарот, но бараат одговор: Како е настаната грешката? Како во времето кога немало авионски снимки, точно се знаеле граници на имотите, а денес и покрај сета таа високо софистицирана технологија, се е изместено?

http://netpress.com.mk/katastar-imoti-zemjotres-ja-skara-makedonija/

02. март 2016. @ 12:30 person Нетпрес
Катастар ги измести имотите како земјотрес и ја скара пола Македонија
Оштетени граѓани велат дека пред дигитализацијата, немале никакви спорови со соседните парцели, дека сето тоа се јавило по дигиталниот премер, а Агенцијата за катастар упорно се држела само до него, не и до претходната документација и старите авионски фотографирања и скицирања.

Засегнатите граѓани реагираат дека без потреба, дополнително се создаваат грешки кои не секогаш може да се решат на спогодбен начин, со изјави од двете страни заверени на нотар и да се добие чист имотен лист. Тие велат дека ако на пример од едната страна е станбена или деловна зграда, или пак сопственикот починал, па наследниците не се доволно упатени, тогаш едноставно не е возможно да се реши спорот. Но, и некогаш едноставно не постои добра волја, кај една од страните, иако претходно немало никаков спор. Според нив, овие проблеми и спорови, за кои тврдат дека ги предизвикала Агенцијата за катастар и недвижности, ги чинат пари, нерви и непотребно губење време. Покрај ова, тие велат дека новите проблеми нарушија и многу меѓусоседски односи. Во секој случај, товарот на грешките од дигитализацијата е на грбот на граѓаните, а голем дел од нив се принудени да влезат и во правни лавиринти од кои со години не можат да излезат.

Со новиот премер дел од имотот на соседите е впишан во мојот имотен лист. Од Катастар ме советуваа заедно со соседите да потпишеме изјава и да се реши проблемот. Но, кога се обидов да разговарам со сосетката, наидов на проблем. Не сакаше ниту да ме дослуша, сметаше дека сакам да и’ земам дел од нејзиниот имот. Поради едноставен и банален проблем дојде до поголеми недоразбирања со соседите, па проблемот остана нерешен. Се’ што сакав беше да го решам проблемот и да добијам прочистен имотен лист, за да не се соочувам со понатамошни проблеми, реагира жителка на Куманово.

Иако, проектот на Владата за легализција на дивоградбите има многу позитивни реакции кај граѓаните, кои досега немаа можност како да станат вистински сопственици на својот имот изграден и пред неколку децении, сепак, новиот дигитален катастарски премер во голем број случаи е во конфликт…


На крајот го цитирам член 145 од Законот за катастар на недвижности каде стои дека “Податоците во катастарот на недвижностите се сметаат за точни, па совесното лице кое верувало на запишаното во катастарот на недвижности, незнаејќи дека она што е запишано е неточно или нецелосно, нема да трпи штетни последици.”. 

Од предходно изнесеното произлегува дека граѓаните кои верувале во институцијата катастар сега имаат скоро нерешливи проблеми во разумен рок. Мислам дека затоа е потребно да се прифатат предложените измени, или во таа смисла да се извршат соодветни измени на законот, со што ќе им се помогне на граѓаните во разумен рок да ги решат проблемите, катастарот ќе располага со квалитени податоци за запишаните права, за краток рок ќе се зголеми обемот на инвестиции во градежништвото, а истовремено ќе се поврати и довербата на граѓаните во институциите на државата.
Ќиро Крстевски

30.08.2018

